
АННОТАЦИЯ 
Бугунги кунда Ўзбекистон Республикасидан хорижий давлатларга ноқонуний равишда 
электрон валюта қимматликларини, хусусан, крипто-валюта, блокчейн, майнинг каби валюта 
пул маблағларини олиб чиқиб кетиш ҳолатлари учрамоқда. Бу салбий тенденциянинг давом 
этиши Ўзбекистон Республикасидан ноқонуний равишда электрон валюта қимматликларини 
(крипто-валюта, блокчейн), хорижий давлатларга олиб чиқиб кетишнинг авж олишига ва 
кўпайишига ҳамда Ўзбекистон валюта сиёсатининг издан чиқишига олиб келади. Шу боис, 
электрон валюта қимматликларининг Ўзбекистон Республикасидан ноқонуний равишда 
хорижий давлатларга олиб чиқиб кетилишига қарши кураш долзарб вазифа бўлиб қолмоқда. 
Юқоридагиларга асосан, мазкур илмий мақолада электрон валюта қимматликларининг 
Ўзбекистон Республикасидан ноқонуний равишда хорижий давлатларга олиб чиқиб 
кетилишини олдини олиш, Ўзбекистон Республикасидан ноқонуний равишда электрон валюта 
қимматликларини хорижий давлатларга олиб чиқиб кетилганлиги учун маъмурий ва жиноий 
жавобгарликни белгилаш, электрон валюта билан боғлиқ муносабатларни ҳуқуқий тартибга 
солиш ва шунга оид хорижий давлатлар тажрибаси ва Ўзбекистон Республикасидан 
ноқонуний равишда электрон валюта қимматликларини хорижий давлатларга олиб чиқиб 
кетишнинг олдини олиш чоралари бўйича таклифлар батафсил ёритиб берилади.  
Калит сўзлар: валюта, валюта қимматликлари, электрон валюта, ноқонуний олиб чиқиш, 
ташқи иқтисодий фаолият, крипто-валюта, блокчейн, майнинг, хорижий давлатлар, жиноий ва 
маъмурий жавобгарлик. 

О МЕРЫ ПО ПРЕДОТВРАЩЕНИЮ НЕЗАКОННОГО ВЫВОЗА ЭЛЕКТРОННОЙ 
ВАЛЮТЫ ИЗ УЗБЕКИСТАНА В ЗАРУБЕЖНЫЕ СТРАНЫ 

 
АННОТАЦИЯ 

На сегоднящний день, известны случаи незаконного вывоза ценностей в электронной валюте 
из Республики Узбекистан в зарубежные страны, в частности, такой иностранной валюты, как 
криптовалюта, блокчейн, майнинг. Эта ситуация, в свою очередь, вызывает эскалацию и рост 
незаконного вывода электронных валютных ценностей из Республики Узбекистан в 
зарубежные страны. Так как, борьба с незаконным вывозом валютных ценностей из 
Республики Узбекистан в зарубежные страны остается актуальной задачей. Исходя из 
вышеизложенного, в данной научной статье будут подробно освещены важность и 
актуальность борьбы с незаконным вывозом электронных валютных ценностей из Республики 
Узбекистан в зарубежные страны, предложения о мерах по предотвращению. 
Ключевые слова: валюта, валютные ценносты, электронные валютные ценносты, 

ОN MEASURES TO PREVENT ILLEGAL EXPORT OF ELECTRONIC CURRENCY 
FROM UZBEKISTAN TO FOREIGN COUNTRIES 

ANNOTATION 
To date, there are cases of illegal export of values in electronic currency from the Republic of 
Uzbekistan to foreign countries, in particular, such foreign currency as cryptocurrency, blockchain, 
mining. This situation, in turn, causes an escalation and an increase in the illegal withdrawal of 
electronic currency values from the Republic of Uzbekistan to foreign countries. Since the fight 
against the illegal export of currency values from the Republic of Uzbekistan to foreign countries 
remains an urgent task. Based on the foregoing, this scientific article will highlight in detail the 
importance, prevention of illegal export of the Republic of Uzbekistan to foreign countries, illegal 
export of electronic currency values from the Republic of Uzbekistan to foreign countries 
establishment of administrative and criminal liability for embezzlement, legal regulation of relations 
related to electronic currency and relevance of the fight against illegal export of electronic currency 
values from the Republic of Uzbekistan to foreign countries, proposals on preventive measures. 
Keywords:currency, currency values, electronic currency values, foreign economic activity, illegal 
export, cryptocurrency, blockchain, mining, foreign countries, criminal and administrative 
responsibility. 

 
Мавжуд маълумотлар таҳлили бугунги кунда валюта қимматликларини, хусусан, 

электрон валюта пул маблағларини ноқонуний равишда хорижий давлатларга олиб чиқиб 
кетиш ҳолатлари содир этилаётганлигидан далолат бермоқда. Шунингдек, Ўзбекистон 
Республикасида рақамли иқтисодиёт ривожланиб бораётганлиги сабабли электрон валюта пул 
маблағларининг ноқонуний равишда божхона чегаралари орқали чет давлатларга олиб чиқиб 
кетиш ҳолатларини содир этиш тенденцияси вужудга келган. Яъни электрон валюта пул 
маблағларини ноқонуний равишда хорижий давлатларга олиб чиқиб кетиш ҳолатлари 
Ўзбекистон Республикаси божхона чегарасида ўрнатилган тартибни ва божхона қонун 
ҳужжатларини бузиш билан боғлиқ ҳисобланади. Бу ўз навбатида мазкур ноқонуний ҳаракат 
учун жавобгарликни тақазо этади. 



ҲУҚУҚИЙ ТАДҚИҚОТЛАР ЖУРНАЛИ  |  ЖУРНАЛ ПРАВОВЫХ ИССЛЕДОВАНИЙ  |  JOURNAL OF LAW RESEARCH                                                                 №8  |  2021  
 

65 
 

Хусусан, бугунги кунда айрим хорижий давлатларда электрон валюта пул 
маблағларини ноқонуний равишда хорижий давлатларга олиб чиқиб кетганлик учун 
жавобгарликни белгилаш чоралари кўрилмоқда.  

Жумладан, “www.lawmix.ru” халқаро Интернет сайти маълумотларига кўра, Россия 
Федерацияси (РФ) Жиноят кодексининг 200.1-моддаси “Нақд пул маблағлари ва пул 
воситалари контрабандаси” деб номланиб, унда “Нақд пул маблағлари ва пул воситалари 
контрабандаси” жиноятини ҳуқуқий малакалашда “товар” тушунчасидан фойдаланиш билан 
боғлиқ масалалар ўрганилган.  

Масалан, хорижий давлатларга ноқонуний электрон валюта ўтказмалари пул 
воситалари контрабандаси жинояти ҳисобланадими ёки йўқми деган масала экспертлар 
томонидан ўрганилган. Экспертлар фикрига кўра, “товарлар” тушунчаси Россия 
Федерациясининг 1995 йил 13 октябрдаги (кейинчалик 10.02.1999 йил) 157-Ф3-сонли “Ташқи 
савдо фаолиятини давлат томонидан тартибга солиш тўғрисида”ги қонунида ва Божхона 
кодексида берилган. Товар, ҳар қандай энергия, шунингдек, кўчмас мулкка тегишли ҳаво, 
денгиз кемалари, ички сузиш кемалари, ташқи савдо фаолияти предмети бўлган космик 
объектлар каби кўчмас мулк сифатида тушунилади. Россия Федерацияси Божхона кодексини 
тушунишда электрон валюта ўтказмалари товар ҳисобланмайди. Мисол учун, агар биз олиб 
чиқмоқчи бўлган пул, яъни нақд кўринишдаги валюта ҳақида гапирадиган бўлсак, бу пул 
воситалари контрабандаси жинояти ҳисобланади. Aгар валюта электрон пул ўтказиш йўли 
билан юборилса, вазиятга қараб, Россия Федерацияси Жиноят кодексининг 193-моддаси (“Чет 
эл валютасида ёки Россия Федерацияси валютасида пул маблағларини қайтариш бўйича 
мажбуриятларни бажаришдан бўйин товлаш”) ёки бошқа моддалар билан жиноий 
жавобгарликка тортилади. Лекин бу ҳолат пул воситалари контрабандаси жинояти 
ҳисобланмайди. Ҳозирги кунда бу жуда долзарб масала, масалан, чегара бўйлаб пул, яъни 
қимматли қоғозлар электрон воситалар орқали кўчирилади, улар банкноталар, ҳужжатлар 
эмас, балки компьютер экранидаги белгилар. Маълумки, бу каби белгилар ҳужжатсиз 
қимматли қоғозлар деб аталади. Масалан, давлат қисқа муддатли купонсиз облигациялар ва 
бошқалар - бу қимматли қоғозлар-ҳужжатларни ўз ичига олган товарлар (нарсалар) эмас. 
Шунинг учун ноқонуний электрон валюта ўтказмалари “пул воситалари контрабандаси” 
жинояти предмети ҳисобланмайди. [1] 

Аммо ”Аlizar” Халқаро Интернет сайти маълумотларига кўра, РФ Олий суди 2017 йил 
ноябрь ойида ўз қарори билан ўғирлик масалаларида нақд пул ва электрон пулни 
тенглаштирди. Суд электрон валютани ўғирлик жиноятининг предмети деб аниқ белгилаб 
қўйди.[2] 

Шу билан бирга, “www.rbc.ru” халқаро Интернет сайтининг маълумотларига кўра, 2020 
йил май ойида крипто-валюталарнинг ноқонуний муомаласи учун маъмурий ва жиноий 
жавобгарликни белгиловчи қонун лойиҳалари давлат думасига киритилган. Ҳозирги кунда 
ушбу қонун лойиҳаларини қабул қилиш ва амалиётга жорий этиш масаласи ўрганиб 
чиқилмоқда. Бундан ташқари, Россия Федерациясида қабул қилинган “Молиявий рақамли 
активлар тўғрисида”ги Қонунига асосан, 2021 йил 1 январдан бошлаб, электрон валюта 
ҳисобланган крипто-валюта қонунийлаштирилиб, мулк мақоми берилди. Ушбу қонунга 
асосан, Россия фуқаролари крипто-валютадан олган даромадларини расмий равишда 
декларация қилиши мумкин. Шу жумладан, Россия фуқароларининг рақамли активлардан 
олган даромадаларини солиққа тортиш бўйича янги қоидалар белгиланди. Шунингдек, 
“Молиявий рақамли активлар тўғрисида”ги Қонунига асосан, крипто-валютага товарлар, 
ишлар ва хизматларни сотиш тақиқланган аммо крипто-валютага товарлар, ишлар ва 
хизматларни сотиб олишга рухсат берилган. Бугунги кунда РФда крипто-валюталарнинг 
ноқонуний муомаласи учун маъмурий ва жиноий жавобгарлик белгиланмаганлиги сабабли 
крипто-валюталарнинг ноқонуний муомаласи билан боғлиқ жиноятлар РФ Жиноят 
кодексининг бошқа моддалари, яъни 159-моддаси “Фирибгарлик”, 172-моддаси “Ноқонуний 
банк фаолияти” ва 199-моддаси “Солиқларни тўлашдан бўйин товлаш” каби моддалари билан 
ҳуқуқий малакаланиб жиноий жавобгарлик чоралари кўрилмоқда. 

Шунингдек, Беларус Республикаси “Берок” Ривожланиш бўйича Иқтисодий 
тадқиқотлар маркази директор ўринбосари, иқтисодий фанлар номзоди, доцент Анастасия 
Лузгинанинг тадқиқот ишига кўра, бугунги кунда электрон валюта (рақамли пуллар, крипто-
валюта, виртуал валюталар) айрим давлатларда ҳуқуқий тартибга солиниб, товар сифатида 
белгиланган. 

Хусусан, AҚШ Солиқ хизмати крипто валютасини мулк сифатида белгилайди. Хитойда 
эса “битcоин” ва бошқа крипто-валюталар мулк (нақд бўлмаган рақамли пул) сифатида 
қаралади. Японияда крипто-валюталар қонуний тўлов воситаси сифатида эътироф этилади, 
улар бир вақтнинг ўзида қўшилган қиймат солиғи (ҚҚС) олинмасдан товар сифатида сотиб 
олиниши мумкин. Белорусь Республикасида эса 2017 йил декабрь ойидан крипто-валюта, 
блокчейн, майнинг фаолияти қонунийлаштирилган ва фуқароларга крипто-валютага эга 
бўлиш, сотиб олиш ва сотиш учун рухсат берилган. Украина Республикасида Марказий банк 
қонун лойиҳаси устида иш олиб бормоқда. Унга кўра, крипто-валюта мулк сифатида тан 
олинади. Ушбу қонун ҳужжатларида виртуал пул билан ишлаш қоидалари, шунингдек, 
солиққа тортиш хусусиятлари тавсифланган.[3, Б-1-5] 

“www.tadviser.ru” халқаро Интернет сайтининг маълумотларига кўра, амалдаги Хитой 
қонунларига кўра, тадбиркорлар учун бир йил давомида Хитой Халқ Республикаси ҳудудидан 
50 млрд. АҚШ доллари миқдорида крипто валюта пул маблағларини хорижий давлатларга 
олиб чиқиб кетишга рухсат этилган. Аммо 2020 йил август ойи охирида Хитойдан бир йилда 
50 миллиард доллардан кўпроқ крипто валюта ноқонуний равишда хорижий давлатларга олиб 
чиқиб кетилган. Хитойлик сармоядорлар қонунчиликни четлаб ўтиб, ўз пулларини 
мамлакатдан керак бўлгандан каттароқ ҳажмда олиб чиқишга уринмоқдалар. 2021 йил июнь 
ойи бошида Хитой Полицияси крипто-валютадан телефон ва интернет фирибгарликлари 
орқали пул ювиш учун фойдаланганликда гумон қилинган 1100дан ортиқ одамни ҳибсга 
олган. Хитойнинг Жамоат хавфсизлиги вазирлигининг хабар беришича, крипто-валютани пул 
ювиш учун ишлатган 170дан ортиқ жиноий гуруҳлар ҳибсга олинган. Хитой Тўловлар ва 
клиринг уюшмаси крипто-валюта билан боғлиқ жиноятлар кўпайиб бораётганини айтмоқда, 
хусусан крипто-валюта билан боғлиқ жиноятлар трансчегаравий пул ювиш учун муҳим 
каналга айланмоқда.[4, Б-1-2] 

Бугунги кунга қадар, Ўзбекистон Республикаси қонунчилигида электрон валюта 
маблағлари бўлган крипто-валюта ва бошқа шу кабилар “товар”, “қонуний тўлов воситаси” 
сифатида қабул қилинмаган аммо крипто-валютани биржада сотишга рухсат берилган. 
Шунингдек, крипто-валютани сотиб олиш тақиқланган ва крипто-валютанинг ноқонуний 
муомаласи учун жавобгарликни жорий қилиш бўйича қонун ҳужжатлари қабул қилинган. 
Асосан, бугунги кунда Ўзбекистон Республикасида крипто-валютанинг ноқонуний муомаласи 
молиявий жиноятлар доирасида кўриб чиқилмоқда. Яъни фаолият билан лицензия олмасдан 
шуғулланиш, крипто-валютани ноқонуний эгаллаш ҳаракатлари учун жавобгарлик чоралари 
кўрилмоқда. Аммо крипто-валютани Ўзбекистон Республикасидан ноқонуний равишда 
хорижий давлатларга олиб чиқиш ҳуқуқбузарлиги учун маъмурий ва жиноий жавобгарлик 
белгиланмаган.   

Хусусан, бу борада Ўзбек тилининг изоҳли луғатида “товар” тушунчасига қуйидагича 
таъриф берилган: “Товар – талаб, эҳтиёжни таъминловчи барча нарса, маҳсулот; сотувчилар 
ва харидорлар ўртасида олди-сотди, бозор муносабатлари объекти.” деб кўрсатилган. [5, Б-
128]  

Ўзбекистон Республикаси Адлия вазирлиги томонидан 2019 йил 20 декабрда 3127-3-
сон рўйхатдан ўтказилган Ўзбекистон Республикаси Президенти ҳузуридаги Лойиҳа 
бошқаруви миллий агентлиги директорининг 2019 йил 6 декабрдаги “Крипто-биржа 
савдоларини амалга ошириш қоидалари”га кўра, крипто-актив ва токенлар савдолари — 
крипто-биржа электрон майдончасида крипто-актив ва токенларни хорижий валютага олди-
сотди ёки бир турдаги крипто-актив ва токенларни бошқа турдаги крипто-актив ва токенларга 
алмаштириш битимларни тузиш жараёнлари тартибга солинган. Шунингдек, қоидага асосан, 
“Крипто-биржа қонун ҳужжатлари ва мазкур Қоидаларнинг бузилганлигини аниқлаш 

мақсадида крипто-актив ва токенлар билан битимлар устидан назорат қилишга мажбур. 
Крипто-биржа томонидан шундай бузилишлар аниқланганда, уларни тўхтатиш ҳамда 
келгусида қайтарилмаслиги бўйича чоралар кўрилиши лозим. 

Крипто-биржа томонидан аниқланган қонун ҳужжатлари ва мазкур Қоидалар 
бузилишининг ҳар бир факти ҳақидаги ахборот ушбу факт аниқланган санадан бошлаб камида 
беш йил давомида сақланиши лозим. Ваколатли органнинг сўровномалари бўйича крипто-
биржа сўровномани олган кундан беш иш кунидан кечиктирмасдан ваколатли органга қонун 
ҳужжатларининг бузилиш факти ҳақидаги ахборотни тақдим этиши лозим.  

Жиноят аломатлари аниқланган тақдирда, крипто-биржа дарҳол ваколатли орган ва 
ҳуқуқни муҳофаза қилувчи органларга қонун ҳужжатларига мувофиқ ёзма равишда хабар 
беришга мажбур. 

Ўзбекистон Республикаси резидентлари крипто-биржада фақат крипто-актив ва 
токенларни сотишга доир битимларни тузишга ҳақли. 

Амалга оширилаётган битим (операция)ларни аноним хусусиятга эга бўлган крипто-
активлар ва токенлар билан крипто-биржада амалга ошириш тақиқланади. 

Крипто-активлар Ўзбекистон Республикаси ҳудудида тўлов ёки тўловни қабул қилиш 
воситаси сифатида қўлланилиши мумкин эмас.” [6, Б-1-4] 

Шунингдек, Ўзбекистон Республикаси Президентининг 2018 йил 3 июлдаги 
«Ўзбекистон Республикасида рақамли иқтисодиётни ривожлантириш чора-тадбирлари 
тўғрисида»ги ПҚ-3832-сон қарорига асосан, “крипто-активлар айланмаси соҳасидаги 
фаолиятни амалга ошириш учун белгиланган тартибда лицензия олган шахслар томонидан 
ўтказиладиган крипто-активлар айланмаси билан боғлик валюта операцияларига валютани 
тартибга солиш тўғрисидаги қонун ҳужжатлари нормалари татбиқ этилмайди.” деб белгилаб 
қўйилган. Шунингдек, ушбу қарорга ассоан, Ўзбекистон Республикаси Президенти 
ҳузуридаги Лойиҳа бошқаруви миллий агентлиги Ахборот технологиялари ва 
коммуникацияларини ривожлантириш вазирлиги билан биргаликда, крипто-активлар 
айланмаси соҳасидаги фаолиятни ривожлантириш учун шарт-шароитлар яратиш бўйича 
таклифлар киритиш, «Рақамли иқтисодиёт ва блокчейн-технологиялар тўғрисида»ги Қонун 
лойиҳасини тайёрлаш, “блокчейн” технологиялари соҳасидаги асосий тушунчалар ва унинг 
фаолият юритиш принциплари, давлат органлари, шунингдек, жараён иштирокчиларининг 
«блокчейн» технологиялари соҳасидаги ваколатлари, «блокчейн» технологияларидан 
ноқонуний мақсадларда фойдаланганлик учун жавобгарлик чоралари тўғрисидаги 
таклифларни киритиш белгиланган. [7, Б-1-5] 

Ўзбекистон Республикасаи Президентининг 2018 йил 2 сентябрдаги «Ўзбекистон 
Республикасида крипто-биржалар фаолиятини ташкил этиш чора-тадбирлари тўғрисида»ги 
ПҚ-3926-сон қарорида қуйидагилар белгиланган: 

“Крипто-активларни айирбошлаш, сотиб олиш ва сотиш учун электрон майдонча 
тақдим этадиган ташкилот крипто-биржа ҳисобланади; 

блокчейндаги қийматга эга ва эгаси бўлган қайдлар мажмуаси крипто-актив 
ҳисобланади; 

крипто-активлар айланмаси бўйича фаолиятга ва крипто-биржалар фаолиятига 
қимматли қоғозлар, биржалар ва биржа фаолияти тўғрисидаги қонун ҳужжатлари татбиқ 
этилмайди; 

крипто-биржа фаолиятини амалга ошириш учун лицензия фақат чет эл юридик 
шахсларига Ўзбекистон Республикаси ҳудудида шўъба ёки бошқа корхоналарни очиш орқали 
берилади; 

крипто-биржалар фаолиятини уларнинг жиноий фаолиятдан олинган даромадларни 
легаллаштиришга, терроризмни молиялаштиришга қарши курашиш тўғрисидаги қонун 
ҳужжатларига риоя этиши қисмида назорат қилиш функциялари крипто-биржалар 
фаолиятини лицензияловчи органга ва тегишли ваколатли давлат органларига юкланади”. [8, 
Б-1-6] 

Шунингдек, Ўзбекистон Республикасининг 2000 йил 26 майдаги 77-II-сон “Ўзбекистон 
Республикасининг Ташқи иқтисодий фаолият тўғрисида”ги Қонунининг 6-моддасига кўра, 
“Олди-сотди ёки айирбошлаш объекти бўлган товарлар, ишлар (хизматлар), ҳар қандай мол-
мулкка, шу жумладан, қимматли қоғозлар, валюта қимматликларига, электр, иссиқлик 
энергияси ва бошқа турдаги энергияга, транспорт воситаларига, интеллектуал мулк 
объектларига нисбатан, ташқи иқтисодий фаолиятда фойдаланилиши қонун ҳужжатлари 
билан тақиқланганларини истисно этганда, ташқи иқтисодий фаолият амалга оширилиши 
мумкин.” деб кўрсатилган.  

Мазкур қонун ҳужжатларида “товар” тушунчасига электрон валюталар кириши 
кўрсатилмаган. [9, Б-1-2] 

Шунингдек, Ўзбекистон Республикаси Жиноят кодексининг 182-моддасида ва 
Ўзбекистон Республикаси Олий суди пленумининг 2013 йил 6 сентябрдаги “Божхона 
тўғрисидаги қонунчиликни бузиш ва контрабандага оид ишлар бўйича суд амалиёти 
тўғрисида”ги 18-сонли қарорида фақат нақд хорижий валюта пул маблағларини божхона 
чегарасидан ноқонуний ўтказганлик учун жиноий жавобгарлик белгиланган. Бунда ноқонуний 
электрон валюта ўтказмалари учун жавобгарлик белгиланмаган.  

Жумладан, Ўзбекистон Республикаси Олий суди пленумининг 18-сонли қарорида 
қуйидагича тушунтириш берилган:  

“Шахснинг валютани қонунга хилоф равишда божхона чегарасидан ўтказишда 
айбдорлиги масаласини ҳал этишда судлар шуни назарда тутишлари лозимки, Ўзбекистон 
Республикасига эркин олиб кириладиган ва олиб чиқиб кетиладиган нақд хорижий ва 
миллий валюта миқдори: 

Ўзбекистон Республикасининг 2019 йил 22 октябрдаги “Валютани тартибга солиш 
тўғрисида”ги ЎРҚ-573-сон Қонуни; 

Ўзбекистон Республикаси Вазирлар Маҳкамасининг 2018 йил 30 январдаги 66-сонли 
қарори билан тасдиқланган “Жисмоний шахслар томонидан нақд хорижий валютани 
Ўзбекистон Республикасининг божхона чегараси орқали олиб кириш ва олиб чиқиб кетиш 
Қоидалари” билан белгиланган. 

Шахс томонидан Ўзбекистон Республикасига бир вақтнинг ўзида олиб кириладиган 
ёки олиб чиқиб кетиладиган нақд валютанинг фақат бир қисми декларация қилинган бўлса, 
шахснинг ҳаракатлари нақд валютанинг декларация қилинмаган қисми миқдоридан келиб 
чиққан ҳолда квалификация қилинади.” деб белгиланган. Ушбу тушунтиришдан кўриниб 
турибдики, шахснинг электрон валютани қонунга хилоф равишда божхона чегарасидан 
ўтказишда айбдорлиги масаласи белгиланмаган. [10, Б-1-7] 

Хулоса қилиб айтганда, хорижий давлатларда ва Ўзбекистон Республикасида рақамли 
иқтисодиёт ривожланиб бораётганлиги сабабли келгусида электрон валюта пул маблағлари 
давлатлар учун муҳим аҳамият касб этиб боради. Шу билан бирга, нақд хорижий валюта пул 
маблағларини Ўзбекистон Республикасидан чет давлатларга ноқонуний равишда олиб чиқиб 
кетиш жинояти каби нақдсиз, яъни электрон валюта пул маблағларини ҳам ноқонуний 
равишда чет давлатларга олиб чиқиб кетиш ҳолатлари фаоллашиб боради [11-15]. Бу эса ўз 
навбатида Ўзбекистон Республикаси ҳудудида валюта сиёсатини издан чиқаради, шу 
жумладан, ички бозорда валюта тақчиллиги ва тўлов балансининг бузилишига олиб келади. 
Шу боис, ҳозирги кунда электрон валюта пул маблағларини Ўзбекистон Республикасидан 
хорижий давлатларга ноқонуний равишда олиб чиқиб кетишнинг олдини олиш ҳамда божхона 
қонун ҳужжатларини бузганлик учун маъмурий ва жиноий жавобгарликни белгилаш зарурати 
вужудга келган. 

Юқоридагилардан келиб чиқиб, келгусида электрон валюта пул маблағларини 
ноқонуний равишда Ўзбекистон Республикасидан хорижий давлатларга олиб чиқиб 
кетишнинг олдини олиш учун қуйидаги чора-тадбирларни амалга ошириш мақсадга мувофиқ: 

- Ўзбекистон Республикасининг “Валютани тартибга солиш тўғрисида”ги Қонунига 
ўзгартириш киритиб, Ўзбекистон Республикаси Марказий банки томонидан ваколатли орган 
сифатида “Электрон валюта” тушунчасига таъриф бериш;  

- Ўзбекистон Республикаси Марказий банки томонидан ваколатли орган сифатида 
Ўзбекистон Республикасининг 2019 йил 22 октябрдаги  «Валютани тартибга солиш 
тўғрисида»ги ЎРҚ-573-сонли Қонунининг 4-моддасига асосан, “Чет эл валютаси – 
муомаладаги ҳамда чет давлат (чет давлатлар гуруҳлари) ҳудудида нақд тўловнинг қонуний 
воситаси бўлган пул белгилари, шунингдек муомаладан чиқарилаётган ёки муомаладан 
чиқарилган, аммо алмаштирилиши лозим бўлган пул белгилари, чет давлатларнинг (чет 
давлатлар гуруҳларининг) пул бирликларида ҳамда халқаро пул бирликларида ёки ҳисоб-
китоб бирликларида банк ҳисобварақларида ва омонатларида турган нақд ва электрон 
маблағлар” деб ўзгартириш киритиш [16, Б-1-2]; 

- Ўзбекистон Республикасининг 2000 йил 26 майдаги 77-II-сонли “Ўзбекистон 
Республикасининг ташқи иқтисодий фаолият тўғрисида”ги Қонунининг 6-моддасига кўра, 
“Олди-сотди ёки айирбошлаш объекти бўлган товарлар, ишлар (хизматлар), ҳар қандай мол-
мулкка, шу жумладан, қимматли қоғозлар, шу жумладан, нақд ва электрон валюта 
қимматликларига, электр, иссиқлик энергияси ва бошқа турдаги энергияга, транспорт 
воситаларига, интеллектуал мулк объектларига нисбатан, ташқи иқтисодий фаолиятда 
фойдаланилиши қонун ҳужжатлари билан тақиқланганларини истисно этганда, ташқи 
иқтисодий фаолият амалга оширилиши мумкин.” деб ўзгартириш киритиш; 

- Ўзбекистон Республикаси Жиноят кодексининг 182-моддасининг 1-қисмига 
“Божхона назоратини четлаб ёки божхона назоратидан яшириб ёхуд божхона ҳужжатлари ёки 
воситаларига ўхшатиб ясалган ҳужжатлардан алдаш йўли билан фойдаланган ҳолда ёки 
декларациясиз ёхуд бошқа номга ёзилган декларациядан фойдаланиб, товар ёки бошқа 
қимматликларни, шу жумладан нақд ва электрон валюта пул маблағларини кўп миқдорда 
Ўзбекистон Республикасининг божхона чегарасидан ўтказиш, шундай ҳаракат учун маъмурий 
жазо қўлланилганидан кейин содир этилган бўлса” деб ўзгартириш киритиш; 

- АҚШ, Хитой, Япония давлатларининг тажрибасига асосан, электрон валюта пул 
маблағларини ва унинг крипто-валюта, “битcоин”, виртуал валюта, рақамли пуллар каби 
кўринишлари қонуний тўлов воситаси ҳисобланганлиги сабабли Ўзбекистон Республикаси 
Президентининг 2018 йил 3 июлдаги ПҚ-3832-сон «Ўзбекистон Республикасида рақамли 
иқтисодиётни ривожлантириш чора-тадбирлари тўғрисида»ги ва 2018 йил 2 сентябрдаги ПҚ-
3926-сон «Ўзбекистон Республикасида крипто-биржалар фаолиятини ташкил этиш чора-
тадбирлари тўғрисида»ги қарорларига ўзгартириш киритиб, Ўзбекистонда ҳам электрон 
валюталарни қонуний тўлов воситаси сифатида қабул қилиш ва божхона чегаралари 
орқали ноқонуний ўтказилганлиги ҳолатлари учун маъмурий ва жиноий жавобгарликни 
белгилаш.  

Мазкур чора-тадбирларни амалга ошириш келгусида Ўзбекистон Республикаси 
божхона чегарасидан электрон валюта пул маблағларини олиб ўтишни ҳуқуқий тартибга 
солишга ва ноқонуний равишда хорижий давлатларга олиб чиқиб кетилишини олдини олишга 
ёрдам беради. 

